
19

Ro Cavaggêro, comme a ri âtri primma

Era seguîo, credeiva de spavento

Sentî cose; ma comme o no se stimma,

Sente in cangio ogni muxica, e instrumento;

Sente re belle improvisate in rimma,

Ro mormorîo de ciù d'un’elemento;

Onde o va un pô ciù adaxo: e se d'armæ

O sentisse rumô o cammineræ.

O se trœuva a ra fin a uña sciumæra

De çà, e de là guernîa d'ærbe, e de scioî,

Ra quæ spand'ægua crestalliña, e ciæra,

Manda frescura, e spande all'ære odoî:

Ro bosco attorniaoù da questa gæra,

Da un canaretto ven diviso in doî;

Ro bosco ombrezza l'ægua, e con usura

L'ægua sarva ro bosco dall'arsura.

Rinaldo, che a passâ se prœuva a sguasso,

Senza manco levâse ra câçetta,

Un ponte vedde fâse sciù ro passo

Comme tra Bossanæo, e ra Ciappetta.[1]

L'è subito de là, ciù che de passo;

Ma subito passaoù, quello s'assetta:

S'assetta: e zù per l'ægua in un momento

Ro Ponte, ch'era fæto d'oro, e argento.

Lê se vôze, o l'osserva ra sciummæra

Cresciûa all'improviso, comme allora,

Che stavan dra Ponseivera in ra gæra

Accampæ quelli: mi m'intendo: (ancora

Curioso de veì cosa ciù ræra)

Se porta avanti a passo da signora,

E ra curiositæ ciù ancon ro tira

A drento, donde nœuve cose o mira.

Quello terren, donde lê mette i pê

Sciorisce, e manda fœu vivagne, e cose

Bizzarre: Chì se vè spontâ da lê

Ro giâsemin, e là spontâ rê[sic] rose.

Ro bosco, sæ de laoù, comme promê,

Mostra ciù værde re sò ramme ombrose,

E de sorva re ramme in lô abbraççæ

Ghe fan fiña ri ærchi trionfæ.

Ogni fœuggia, de manna era candîa,

E l'amê da re scorçe fœura usciva;

D'instrumenti, e de voxe l'armonîa,

E i lamenti de nœuvo lê sentiva;

Ma ri træti de quella poexia,

Donde poessan vegnî ben no capiva;

O no veiva ni muxica, ni orchestra,

Ogni busco çercando, ogni zenestra.

D'intanto ch'o l'osserva, e ben tutt'âtro

Considera che sæ quello, ch'o vedde,

Se vôze là donde comm'in teatro,

Un mortin s'ærze in moddo da non credde:

Atro che balle! in questo un dopo l'âtro

A ro tœu, rammo a rammo ne suççede,

E l'è tant'ærto questo buscio, che

O se porræ ciamâ dri ærbori Re.







	↑ Luoghi così nominati nella valle di Polcevera.

